
Në gushtin e vitit 1957, 

në Romë, doli numri i parë 

revistës periodike “Shejzat”
1
, 

me një emër kuptimlotë, siç 

vihet në dukje nga hartuesit: 

“Hyllësi vërtytesh arbnore”
2
. 

U botua për plot 18 vjet (57-

75). Në vitin 1978, nën 

kujdesin e drejtpërdrejtë të 

krahut të djathtë të Koliqit, 

Martin Camaj, u botua një 

numër përkujtimor në nderim 

të botuesit të saj, prof. Ernest 

Koliqit. Kjo revistë u botua si 

pasardhëse e denjë e revistave të përkohshme, që u botuan në Shkodër si 

“Hylli i Dritës”, “Illyria”, “Shkëndija”. Ndonëse nuk u botua në Shqipëri, 

ajo mund të konsiderohet si revista më e denjë që i shërbeu çështjes, 

kulturës, historisë dhe traditave shqiptare në një kohë kur “ligjet” e truallit- 

mëmë shpallnin të padëshiruar zërat dhe mendjet më të shquara të kombit. 

Përgjatë gjithë periudhës së botimit, Martin Camaj, kryeredaktor i kësaj 

reviste prestigjioze qe një nga zërat më të spikatur të letërsisë dhe 

gjuhësisë shqiptare. 

                                                 
1
 Shejzat (le Pleidi), revistë e përkohshme kulturore, shoqërore dhe artistike. 

Drejtues i përgjithshëm: Matilda Mancinelli, kryeredaktor  Martin Camaj, pronar 

Ernest Kolqi. Në vitin e XII të botimit redactor për pjesën Gjermani u emërua 

Peter Bartl ndërkohë që filloi funksionimi i Këshillit të Kryesisë: Martin Camaj, 

Giuseppe Gradilione, Gerhard Grim, Karl Gurakuqi, Claus Haebler, Ernest Koliqi, 

Giacomo Marlekaj, Rosolino Petrota, Giuseppe Schiro, Alois Schmaus, Georg 

Stadmuller, Giuseppe Valentini. 
2
 Koliqi, Ernest, “ Mbas udhëhekjes së Shejzavet, në “Shejzat”, 1957, nr 1, f.2. 

Fushat kryesore që trajtuan studimet dhe artikujt në revistën “Shejzat” 

gjatë viteve të botimit të saj përfshijnë aspektet e letërsisë,gjuhësisë, 

kritikës, historisë, kulturës dhe politikës shqiptare. U botuan 1633 artikuj, 

studime, recensione, bibliografi, kronika, kritikë, krijimtari letrare etj. 

Revista nën drejtimin e prof. Ernest Koliqit dhe nën kujdesin e veçantë 

të shkrimtarit dhe të albanologut të shquar Martin Camaj, u paraqit si një 

enciklopedi e vërtetë e botës së lashtë dhe asaj bashkëkohore shqiptare. 

Niveli intelektual dhe kulturor i bashkëpunëtorëve më të afërt të 

“Shejzave” ishte evropian dhe veprimtarinë e tyre e përshkon një ndjenjë e 

fuqishme shqiptarizmi. Revista botoi krijimtari letrare, folklore, studime 

dhe artikuj, rubrika dhe kronika kulturore në gjuhën shqipe, italiane, 

gjermane, angleze dhe franceze. Kjo revistë u themelua në kohën e izolimit 

të thellë të Shqipërise e për rrjedhojë, arsyeja kryesore e e krijimit të saj 

sipas themeluesve kishte për qëllim “... të kryemit e nji detyre intelektuale 

kundrejt atdheut, shi në kohë kur në kuadratin e historisë grepat po 

shënojnë nji çast rreziku jetëshues”.
3
 Për arritjen e këtij qëllimi shumë 

fisnik dhe fort të dëshiruar, mjeti i vetëm që do të përdorej duhej të ishte 

kultura: “...me armën e  kulturës, nëpër rreze të së cilës, çështja e 

shqiptare mund të zgjidhet lumnisht”
4
 

Karl Gurakuqi, një ndër emrat e spikatur të “Shejzave” në shkrimet e 

tij bibliografike, “Nëpër vullajt e Shejzavet”, thekson: “Martin Camaj asht 

kryeredaktori i Revistës, krahu i djathtë i prof. Koliqit, qysh prej numrit të 

parë të botimit , në gushtin e vjetit 1957 dhe sot e kësaj dite. Asht kot të 

tjerrim lëvdata për Martin Camajn pse bota intelektuale shqiptare e njef 

mirfilli nga botimet qi na ka dhanë dhe nga artikujt-studime qi ka shkrue 

për revistën e mikut të vet “Shejzat”. Ka shkrue gati në çdo numër të Saj 

pa përtesë, vetëm për t’i shërbye gjuhësisë dhe letërsisë shqipe, e për të 

krye nji barrë qi tash ma shumë se dhjetë vjet ka marrë përsipër për t’i 

shërbye shtypit shqiptar në mërgim.
5
” 

Kjo revistë është mirëpritur jo vetëm nga një numër i madh të 

interesuarish shqiptarë dhe të huaj, por edhe nga mjaft institucione dhe 

biblioteka. Ajo i është dërguar falas 100 biblotekave dhe intitucioneve 

kulturore të botës mbarë, një tube të madhe studiesish albanologjie dhe 

qindrave e qindrave shqiptarëve në mbarë botën. 

Thuajse në çdo numër ndeshemi me Camajn poet, prozator, studiues i 

letërsisë dhe gjuhësisë, kritik, gramatikan, përkthyes, i cili sjell realizime, 

                                                 
3
 Koliqi, Ernest, “Mbas udhëhekjes së Shejzavet, në “Shejzat”, 1957, nr. 1, f. 2. 

4
 Ibidem, 1957, nr. 1, f. 2. 

5
 Gurakuqi, Karl, Nëpër vullajt e Shejzave, Shejzat (Plejadi), nr. 10, Romë 1967.  

risi dhe befasi. Është rreth 100 numri i artikujve të botuar në revistë me 

firmën e Camajt në këto faqe. Një kontribut shumë të vyer ky personalitet 

realizoi edhe nepërmjet korespondencave me emra të njohur të gjuhësisë 

dhe letërsisë perëndimore, të cilët u bënë jo vetëm miqtë e tij, por edhe 

bashkëpunëtorët e kësaj reviste.  

Vetë themeluesi i “Shejzave” prof. Koliqi në dhjetëvjetorin e kësaj 

reviste në faqet e saj pohon që forcën dhe frymëzimin për “Shejzat” e gjeti 

tek Camaj. “Ardhja e Martin Camajt në Romë me trimnoi me hy edhe nji 

herë në valle të botimeve. Me bashkëpunimin e tij vëllaznuer dolën në dritë 

“Shejzat”. Martini vinte në Romë i përgatitun shkencërisht në gjuhësi si 

nxanës i prof. Bariçit dhe i paisun me vetina të rralla letrare. Por sjellte 

me vete edhe dishka ma tepër: njomsin agimore të letërsisë së Kosmetit. Ai 

dishmit e para të frymzimit të lum poetik i kishte dhanë në Kosovë. E 

ndiente veten si pjesmarrës i ngushtë në lëvizjen kulturore t’asak krahine. 

Edhe sot orthografia e tij ndjek normat e vendosuna ndër mbledhje 

kulturore kosovare. Ajo frymë më rinoi e më shkaktoi në mue nji ringjallje 

fuqish. Pinjuell i nji breznie tjetër, ndjekës i asaj rrymbe qi pat Fishtën e 

Mjedën për mjeshtra, un ndjeshëm nevopjën për m’u përtri letrarisht, m’u 

vu me hap t’em n’rrythem të kohës së re , natyrisht pa u zhgulë nga rrajët 

e vjetra, m’u zhyt në lulzim prendveruer qi cilëson letërsinë e Kosmetit, si 

n’ujna mrekullbasë qi këthejnë shpirtin në stinën e prillit të jetës..”
6
  

Në numrin e parë të revistës e shohim tek prezantohet në cilësinë e 

poetit me krijimet “Vendit tem” , “Shiu mbi lum”,” Poezija e rilindjes” dhe 

“Brezi i Vektares” . E fillon me një hymnin lirik Vendlindjes, për të cilen 

mendja dhe shpirti i janë bërë nji deri në ditën e fundit ku mbi varr do t’i 

vendosej një copë shkamb nga viset e tij duke realizuar një dëshirë: atë të 

lidhjes mitike me tokën mëmë nëpërmjet një force simbol shkëmbore. Në 

radhët e Shêjzavet gjejmë edhe poezitë “Mimozat”, “Poetit të dekun”, 

“Shiu mbi lum”, “Brezi i vektares” vëllimin “Legjenda” etj. të këtij autori. 

Ndërsa në prozë botoi tregimet: “Dy pushkë që ranë te arka e 

Gegës”,”Vendi që përngjante nji zgjoni bletësh”, “Udhëtari majë 

mushkut”, “Arka e Noelit dhe Bestytni”. Një vend të gjerë në faqet e 

Shejzave vëmë re se zënë një numër i konsiderueshëm i artikujve, 

studimeve, recensioneve mbi probleme të ndryshme letrare: “Nepër fletët e 

nëntorit”, Me mjaft interes parqiten dy studime mbi veprën e At Gjergj 

Fishtës: “Shndërrimi dhe përpunimi i thanjeve popullore në Lahutën e 

Malcisë” si dhe “Kumtime të reja mbi Fishtën”. Në përvjetorët e 

                                                 
6
 Hilushi (Koliqi, Ernest), Malli i Shtampës- “Shejzat”, Vjeti X, shtatuer – 

dhetuer, 1966, f. 307-308. 

ditëlindjeve të Budit dhe Mjedës boton dy studime të veçanta. Mjaft 

interes paraqesin edhe pikëpamjet e Camajt në lidhje me periodizimin e 

letërsisë shqiptare si dhe mbi zhvillimin e letërsisë së mbas luftës në 

Shqipëri. Në një këndvështrim interesant paraqiten edhe studimet “Rreth 

prozës së sotme në Shqypni”, “Një shikim poezisë së vjetit 1957 në 

Shqypni” ndërsa interesohet dhe vlerëson kulturën arbëreshe veçojmë 

studimin “Nji paraqitje e tanishme e poetit arbresh Francesco Crispi 

Glaviano”, sull elementi dei canti popolari nelle rapsodie dello Schirò, 100 

vjetori i lindjes së Ndre Mjedës. 

 

 
Studimet dhe krijimtaria letrare e gjuhësore e botuar në revistën 

“Shejzat” ngjajnë të jenë për Camajn dy bija fort të dashura. Herë në letërsi 

e herë në gjuhësi, aftësitë e tija, përkufizohen me ato të një krijuesi dhe 

studiuesi me zë të shqipes. Ndër artikujt që Camaj ia dedikon studimeve 

gjuhësore veçojmë “Për vokalin nazal ke Buzuku”, “Jeronim de Rada për 

gjuhësinë shqipe”. “Me mjaft interes janë edhe studimet gjuhësore mbi të 

folmen dhe traditën e arbëreshve, ndër të cilat përmendim: “Ndër katundet 

arbreshe në Kalabri”, “Udhëtim veruer nëpër Arbreshë të Kalabrisë”, 

“Sull’elemento dei Canti popolari nelle rapsodie dello Schirò”, “Gjurmë të 

popullsisë shqiptare në provincën e Piacenzës”. 

Camaj në cilësinë jo thjesht të një kryeredaktori, por më së shumti të 

një kuratori të vëmendshëm e shumë të kujdesshëm, u përpoq që në këtë 

plejadë të pasqyronte botën shqiptare së bashku me rrethin e 

bashkëpunëtorëve, studiuesve shqiptarë si dhe emra të njohur të botës 

albanologjike perëndimore. U përpoq  së bashku me mikun e tij Ernest 

Koliqi që thuajse në çdo numër të paraqiste rubrika të tilla si kronika 

kulturore, recensa të ndryshme në lidhje me aktivitetet dhe konferencat 

ndërkombëtare.  

